
 

Պատմություններ 

3 տարեկան  

աղջիկների համար 

 

Հմայիչ պատմու-

թյուններ ամենա-

փոքրիկների 

համար 



  

Գիրքը նախատեսված է շատ փոքրիկ աղջիկների 

համար։ Այն կարող են նրանց համար կարդալ ծնողները  

կամ մանկապարտեզի դաստիարակները։ 

Բացի այդ, երեխաներն իրենք կարող են լսել 

հեքիաթները՝ սեղմելով հայերեն էջի բարձրախոսի 

նկարը։ 

Մեր մտահղացմամբ՝ գիրքը կարող է օգտակար 

լինել  նաև հայերեն ու անգլերեն նոր սովորողներին։  

Նոր կարդալ սովորող աշակերտները կարող են լսել 

հեքիաթը՝ հետևելով տեքստին, այնուհետև այն կարդալ 

ինքնուրույն։    
 

 

Այս գրքի հայերեն թարգմանությունը ծնվել է 

Երևանի «Մխիթար Սեբաստացի» կրթահամալիրի 

քոլեջում։ 

Բացի փոքրիկ հեքիաթները թարգմանելուց, մենք 

այն դարձրել ենք նաև «խոսող-գիրք»։ Հեքիաթները 

հնարավոր է ոչ միայն կարդալ, այլ նաև լսել թե՛ հայերեն, 

թե՛ անգլերեն։  

Աշխատանքը քոլեջի թարգմանության բաժնի 

ուսանողների և նրանց ուսուցիչների՝  

Գայանե Թերզյանի և Անահիտ Մելքոնյանի 

նախագծային աշխատանքի արդյունքն է։ 



  

Փայլփլուն փերին փորձում էր իր նոր կախար-

դական փայտիկը։ Նա ցանկանում էր մի զույգ 

պսպղուն կոշիկ ունենալ, ինչպես իր ընկեր Բալենու-

բողբոջիկը։  

Նա թափահարեց իր փայտիկը՝ ծլը՜նգ։  Բայց 

ոտքերին հին կապույտ ճտքակոշիկներ հայտնվեցին։ 

Պսպղուն կոշիկները 

Փայլփլունը նորից փորձեց։ Այս անգամ նա 

փայտիկը մի քիչ ավելի ուժեղ թափահարեց։ 

Կախարդական կայծերի ամպ բարձրացավ։ Երբ  

ներքև նայեց, իր ոտքերին ծիծաղելի դեղին 

լողակոշիկներ տեսավ։ 

- Երևի ինչ-որ բան սխալ եմ անում,- ասաց 

Փայլփլունը,- գուցե ինչ-որ կախարդական բառերի 

կարիք կա։ 

Նա մի քիչ մտածեց, ապա ասաց. «Ուզում եմ 

գեղեցիկ կոշիկներ, որ փայլեն։ Կոշիկներ, որ միայն 

իմը լինեն։» 

Հանկարծ մի զույգ նարնջագույն կոշիկներ 

հայտնվեցին, հետո մի կապույտ զույգ, հետո՝ 

սպիտակ և մանուշակագույն զույգեր։ Ամեն րոպե 

նոր կոշիկներ էին հայտնվում։  

- Օգնեցե՜ք,- բղավեց Փայլփլունը։- Կանգնեցրե՜ք 

դրանց։ 

Բալենու-բողբոջիկը հասավ նրան օգնության։ 

Նա թափահարեց իր կախարդական փայտիկը, և 

բոլոր կոշիկներն անհետացան։  

- Դու պիտի միայն ճիշտ բառեր ասես,- ասաց 

Բալենու-բողբոջիկը։ 

«Փայլփլունին տուր կոշիկներ կայծկլտուն,  
Կարմիր կոշիկ՝ պսպղուն ու շողշողուն»։ 

Փայլփլունը կրկնեց կախարդական բառերը, և 

ոտքերին կարմիր, պսպղուն կոշիկներ հայտնվեցին։  

- Շնորակալ եմ, Բալենու-բողբոջիկ,- ասաց նա՝ 

լայն ժպիտով։ 

Երկու փերիները երջանիկ խաղում ու վազվզում 

էին իրենց պսպղուն կոշիկներով։ Փայլփլունը շատ 

գոհ էր, որ այսպիսի հրաշալի ընկեր ունի։ 

